
Башчысы К.В. Коковну Россейли 

предпринимательликни кюню бла 
А Л ГЪ Ы Ш Л А У У

Ушакъны кезиуюнде  «Эль-
брус» курортну жангыртыуну 
эмда аны айныууна инве-
стицияла салынырча онгла 
къурауну юсюнден сёле-
шиннгенди. Белгиленнгени-
ча, быйыл обсерваторияны 
тийресинде учарча жерле 
кенгертилликдиле. 2024 жыл-
да эки канат жол ишлерге 
эмда аланы узунлукъларын 
6,2 километрге дери созар-
гъа белгиленеди. 

– Жылны башындан бери 
курортну айныууна себеплик 
этериклени излеу жаны бла 
иш къыстау бардырылады. 
Экеуленни Россейни Эко-
номиканы айнытыу мини-
стерствосунда эксперт совет 
дурус кёргенди, дагъыда бир 
ненчасыны тилеклерине къа-
рала турады. Курортну тийре-
син тапландырыугъа юлюш-
лерин къошаргъа сюйгенле 
23 миллиард сомдан артыкъ 
къоратыргъа дейдиле. Ол 
а къырал бёлген ахчагъа 
тенг бола келеди. Аны ючюн 
къыстау болуп кюрешебиз  
курортну сыфатын тюрлен-
дирирге, канат жолланы узун-
лукъларын созаргъа, керекли 
инфраструктура къураргъа 

да. Объектде инвестиция-
лагъа не къадар ахшы онгла 
къуралсала, регионнга, ол 
тийреледе жашагъанлагъа, 
солугъанлагъа да хайыры 
аллай бир уллу боллукъду. 
Налогланы тёлеу, солууну 
амаллары да бютюн бийик 

даражагъа жетерикдиле, – 
деп чертгенди Андрей Юм-
шанов. 

Тюбешиуню кезиуюнде 
Азау таланы тапландырыу 
жаны бла проект-тинтиу 
ишлени бардырыргъа бел-
гиленнгенини юсюнден да 

айтылгъанды. Ол тийрени 
энчи архитектура къурамы 
боллукъду, саулукъландырыу 
солууну паркы, жаяу жол-
чукъла, спорт майданла да 
ишленирикдиле. Жалгъан 
къар жаудуруу амалны да 
кючлендирирге мурат этиле-

ди. Бусагъатда Элбрусда 20 
къар топ барды, 2024 жылгъа 
аланы саны 10 кереге кёбей-
ирикди. Алай бла лыжалада 
учууну кезиую созуллукъду. 
Шёндю ол октябрьни ахы-
рындан башлап июльгъа 
дериди. 

Казбек Коков Андрей Юм-
шановха «Эльбрус» курортну  
айныууна къайгъыргъаны, 
аны бла байламлы жумуш-
лагъа себеплик этгени ючюн 
жюрек ыразылыгъын бил-
диргенди. «Муратларыбыз-
гъа жетсек, «Эльбрус» ку-
рортну  юйюрлери бла солур, 
саулукъларын игилендирир, 
спортну чыдамлыкъны изле-
ген тюрлюлери бла кюрешир, 
Къабарты-Малкъарны ариу 
табийгъатын кёрюр ючюн 
да сайлагъанланы саны бю-
тюн кёп боллукъду. Аны бла 
бирге уа ишчи жерле ачыл-
лыкъдыла, солугъанланы 
жумушларын тындырыу иги-
ленирикди», – деп чертгенди 
республиканы Башчысы.

КъМР-ни 
Башчысыны бла 

Правительствосуну 
пресс-службасы.

Къабартыы-Малкъарда «Жюрек эм къан 
тамыр ауруулагъа къажау кюрешиу» феде-
рал проектге кёре  инсульт  болгъанланы 
санын 16,4 процентге азайтыргъа  къолдан 
келгенди. Анга уа «Саулукъ сакълау» миллет 
проектге кёре алыннган жангы оборудование  
да  себеплик этгенди.   Ол санда республика-
ны къан тамырла бла байламлы  аурууладан  
бакъгъан  арасы,  Нальчикни 1-чи номерли 
клиника больницасы эм Прохладныйни  
ара стационары  компьютер рентген томо-
графла, ёпкелеге солургъа болушхан  сегиз 
аппарат (ИВЛ)  эм кинезотерепия тепси бла 
жалчытылыннгандыла.  

Къанлары айланмай къыйналгъанлагъа 
биринчи сагъатлада окъуна  болушлукъ 
тапдырыргъа тийишлиди. Былтырны эсепле-
рине кёре, республика бу жаны бла  он алчы 
регионну санына киргенди. Аны чеклеринде  

пландан тышында  2,3 процентге аслам  жу-
муш толтурулгъанды. 

 Андан сора да, саусузлагъа амбулатор 
амал бла  болушлукъ  этиу да  къыйматлыды. 

Бизни корр.  

Суула жагъаларындан 
чыкъмазча 

Тау этекледе къар эм чыранла эрип, жауунла 
жаууп апрельден сентябрьге дери республиканы 
череклери бираз кётюрюледиле. Алагъа дайым 
кёз-къулакъ болур ючюн 9 гидропост ишлейди. 
Регионда Гидромет араны эсеплерине кёре, бу-
сагъатда черекледе хал къоркъуулу тюйюлдю.  
Алай жауунла аслам жаууп турсала, Малка, Чегем, 
Черек, Терек эм башха черекле кётюрюлюрге бол-
лукъдула, ол чакъда уа Нальчик бла Прохладный 
шахарланы, Прохладна, Май, Бахсан, Чегем, Черек, 
Элбрус, Зольск, Лескен районланы ёзен  жерлерин 
суу басарына къоркъуу чыгъады. Озгъан жыллада 
сынамгъа кёре, ол тау  жерледен саркъгъан суула 
бла да байламлыды. 

Бусагъатда республиканы жер-жерлеринде 
жауунла, буз жаугъан, жел къаты ургъан кезиуле 

«Заман» газетге юйюбюзде дайым жаздырадыла. Аны бир 
номерин да къалдырмай окъуйма. Жаратхан  материал  болса 
уа, бир жанына салып сакълайма. Аллайла уа  кёпдюле. Кесим та-
ныгъан, билген адамланы юслеринден жазылса уа, бютюн хычыуун 
кёрюнеди. Газетде басмаланнган кёп материалланы дерслеримде 
хайырланыучума. Мен оюм этгенден, ана тилибизде чыкъгъан 
газетни хар устаз да жаздырыргъа эмда окъургъа борчлуду.  

Атам да бек сюйюп окъуйду «Заманны». Сора манга не статьяны  
жаратханын айтып, экибиз да аны сюзебиз. Жаратмагъанын да 
жашырмайды. Бирде экибиз даулашхан да этебиз. Алай ол иш 
тюйюлдю, бек башы – газетде окъурча, даулашырча да матери-
алланы болгъанларыды. 

УЛАКЪЛАНЫ Зульфия, 
Кёнделенде  1-чи номерли мектепде малкъар 

тилден бла адабиятдан устаз.

Бир номерин да къалдырмай окъуйма

Хурметли шуёхларым! 
Сизни профессионал байрамыгъыз бла 

алгъышлайма!
Предпринимательликни айнытыу бизни 

баш магъаналы ишлерибизден бириди. 
Экономиканы айныуу, аны ишин жангыча 
къурау, магъаналы социал борчланы тын-
дырыу, халкъыбызны ырахатлыгъы да сизни 
ишигизге кёре да боладыла. 

Арт жыллада предпринимательликге, 
бек алгъа уа  гитче эмда орта бизнесге 
тутхучлулукъ этиуню мадарлары федерал 
эмда регион даражада да этиледиле.  Ол 
а предпринимательлик бла кюрешгенлеге 
ишлерин  терк-терк тюрленнген болумлагъа 
кёре къураргъа онг береди.

 Бюгюнлюкде, санкцияланы хаталарындан 
чыкъгъан къыйын кезиуде, республиканы 
предпринимательлери туугъан жерлерине кер-
тичиликлерин, уллу жууаплылыкъларын эмда 
иш кёллюлюклерин да кёргюзтедиле, кампа-
ниялары бла предприятиялары тохтаусуз иш-
лерча мадарла этедиле, производстволарын 
айнытыуну жангы амалларын хайырланадыла.

 Аны бла бирге уа жандауурлукъ ишни  да 
тири бардырадыла, энчи аскер операциягъа 
къатышханлагъа да не жаны бла себеплик 
этер ючюн къолларындан келгенни аямай-
дыла.

Тутхан ишигизге жууаплы кёзден къа-
рагъаныгъыз, инсанлыкъ борчугъузну бет 
жарыкълы толтургъаныгъыз, тюз жашау 
ызны тутханыгъыз ючюн сизге жюрек ыра-
зылыгъымы билдиреме. Биз  а  предприни-
мательликни андан ары  айный барыууна 
тап  онгла къураргъа кюреширикбиз, иш 
кёллюлеге, башламчылыкъ эте билгенлеге 
билеклик  этерикбиз.

Кючюбюзню бирикдирсек, жолубузда 
тюбеген тыйгъычланы хорларгъа, туугъан 
Къабарты-Малкъарыбызны жашнай бары-
уун жалчытыргъа, адамларыбызны жашау 
къолайлыкъларын игилендирирге къолубуз-
дан келлигине ишексизме. 

Сизге кийик саулукъ, ишигизде жети-
шимле тежейме. Бар игиликле да Сизни 
болсунла!

ТЮБЕШИУ 

Ушакъны ёзеги  – «Эльбрус» курортну 
айнытыу, инвестициялагъа тап амалла къурау

Болушлукъ Билим

4 бет

Къан берилген станциягъа   
бу кюнледе Черек эм Зольск 
районладан келечиле келгенде, 
фойе толуп къалгъан эди.  Бу 
акцияны къурагъан эм бар-
дыргъан Черек районну адми-
нистрациясыны башчысыны 
кенгешчиси, Россейни сыйлы 
донору Байсыланы Харунду. 

2023 жылда окъургъа кел-
генлени араларында сайлау 
бардыргъан  комиссияны 
излемлери тюрленнгенди-
ле. Аланы ангылатыу бла  
окъургъа алыуну къурау 
жаны бла  управленияны 
таматасы  Тимур Табишев 
кюрешеди. 

Республиканы эм уллу окъуу юйю
къаллай жангы онгла тапдырлыкъды

Ала бек керекли 
жумушну толтурадыла 2 бет

Жилек бишгенди
Республиканы мюлклеринде бахча жилекни 

жыйыу башланнганды. Къабарты-Малкъарда 
ёсдюрюлген наныкъланы арасында аслам 
жерни ма ол алады, дейдиле регионну Эл 
мюлк министерствосунда. Быллай жилекни 
кёбюсюнде адамла кеслери бахчаларында 
ёсдюредиле. Бирлери аны ачыкъ жерледе, 
башхалары уа теплицалада саладыла. Къайсы-
сы болсада, шёндюгю амалланы, иги сортланы 
да хайырланып, ала бай тирлик аладыла. 

Бу кюнледе аны танг жетген сортлары биш-
гендиле, къалгъан тюрлюлерини заманы уа эки 
ыйыкъдан жетерикди. Алай шёндю окъуна тю-
кенледе бла рыноклада ол бек кёпдю. Саулай 
айтханда, жыл сайын бизни республикада беш 
минг тонна чакълы наныкъ жыйылады. Аны 80 
процентин элчи эмда иели мюлкле, сора энчи 
предпринимательле ёсдюредиле.

Хар чууакъ кюнню хайырлана
Жаз башы сабан ишле энтта да бошалмагъ-

андыла, бу кюнледе окъуна тири барадыла. 
Жерчиликде уруннганла хар чууакъ кюнню толу 
хайырланадыла. Дагъыда кюзлюклеге къарай-
дыла. Быйыл ала 62 минг гектарны аладыла. 
Эл мюлк министерствода айтханларына кёре, 
быллай сабанлада хал тапды. Алада агротех-
ника жумушла заманында этиледиле, ол сан-
да: семиртгичле жайыу, заранлы битимлени, 
къурт-къумурсхаланы къырыу да. 

Тирлик жыйыу а июньда башланырыкъды: 
ол кезиуде жашил къудоруну эмда арпаны 
заманлары жетеди. Бу ишге мюлкле бары да 
хазырдыла, техникалары, хар кереклери да 
барды.

Къармашханлагъа – 
ахча тутхучлулукъ

Къабарты-Малкъарны Эл мюлк министер-
ствосу «Гитче эмда орта предприниматель-
ствону субъектлерин тирилтиу» деген регион 
проектни былтыргъы кесегин жик-жиги бла 
тамам этгенди. Аны «Агростартап» кесегини 
чеклеринде жыйырма элчи мюлкге 53,4 мил-
лион сом берилгенди. Тёрт кооператив а 16,7 
миллион сом къоллу болуп, къоранчларыны 
бир кесегин къайтарыргъа амал тапхандыла. 

Дагъыда эл мюлк кооперация эмда эллиле-
ге себеплик этиу бёлюмде компетенцияланы 
регион Арасын 2,4 миллион сом субсидияла 
бла онгдургъандыла. Саулай айтханда, сагъы-
нылгъан проектни чеклеринде этиллик ишлеге 
эмда жумушлагъа деп, республиканы Эл мюлк 
министерствосу хайырланыучулагъа 72,4 мил-
лион сом бергенди.

 УЛБАШЛАНЫ Мурат хазырлагъанды.

Биринчиден, «КъМР-де 
жер-жерли айырыу комис-
сияланы юслеринден» эм 
«КъМР-де Айырыу комисси-
яны юсюнден» законлагъа 
тюзетиуле сюзюлгендиле. 
Законодательство эм жер-
жерли самоуправленияны 
соруулары жаны бла ко-
митетни башчысы Борис 
Мальбахов ангылатханыча, 
регион законладан «РФ-ни 
инсанларыны айырыргъа 
эмда референдумлагъа 
къатышыугъа эркинликлери 
сакъланырларына ышанды-
рыуну юсюнден» федерал 
законда белгиленнген пол-

номочияла кетериледиле. 
  Депутатла 2022 жылда ре-

спубликалы бюджет къалай 
толтурулгъанын сюзгендиле. 
Эсигизге салайыкъ, ол 23 
майда Парламентде барды-
рылгъан жамауат тынгылау-
лада  тинтилгенди. 

КъМР-ни финансла мини-
стри Елена Лисун билдир-
генича, бюджетни файда-
лары 64,8 миллиард сом, 
къоранчлары 63,1 миллиард 
сом болгъандыла. Бюджет 
профицит бла къуралгъан-
ды -1,6 миллиард сомдан 
аслам. 

Былтырны бюджети со-

циал магъаналы болгъанды. 
Къоранчланы 71,7 проценти 
(45,3 миллиард сом) инсан-
ланы социал излемлерин 
тамамлаугъа къоратыл-
гъанды. Миллет проектлени 
толтуруугъа 14,7 миллиард 
сом бёлюннгенди – план кё-
рюмдюлени 99,3 проценти. 
КъМР-ни къырал борчу 7 
миллиард сомгъа жетгенди.  
Бюджетге хайырлы башчы-
лыкъ этилгенини хайырын-
дан былтыр коммерциялы 
кредитле алынмагъандыла, 
деп билдиргенди министр.

 

КъМР-ни Башчысы Казбек Коковну  Кавказ.РФ биригиуню баш директору Андрей Юмшанов бла ишчи тюбешиую 
болгъанды.  Къонакъ бизни республикагъа къуллугъу бла байламлы жумуш бла келгенди.

Парламент

КъМР-ни Парламентини кезиулю пленар жыйылыуунда депутатла 
2022 жылда   бюджет къалай толтурулгъанын сюзгендиле, «Маданиятны 
юсюнден» республикалы законнга тюзетиулени эки окъулууда къабыл 

кёргендиле. Кенгешни спикер Татьяна Егорова бардыргъанды.  

Саулукъ 

Къууандыргъан эмда умутландыргъан шартла 

Эл мюлк

Атын  иги бла айтдырады
«Эрпак» ЗАО  Шимал-Кавказ федерал округда  къагъыт 

бла картон чыгъарыу жаны бла бек уллу предприятиягъа 
саналады. Ол эски къагъытны жарашдырып, андан тюрлю-
тюрлю орунла хазырларча этеди. Оборудованиясы уа къагъ-
ытны акъ тюрлюсюн чыгъарыргъа онг береди. 

Комбинат Къабарты-Малкъарны хайырланнган электро-
энергия ючюн хакъны заманында эмда кереклисича тёле-
ген предприятияларындан да бириди. «Россети Северный 
Кавказны» ышаннгылы биригиулерини тизмесине киреди. 
Аны ай сайын ток ючюн тёлеулери 100 процентни тутадыла. 
Быйыл январь-апрель айлада бу промышленность предпри-
ятие хайырланнган электроэнергия ючюн 23 миллион сом 
чакълы бир тёлегенди.  

Экономика

Болум

асламдыла, ол сылтаула бла суула жагъаладан 
чыгъадыла, тауладан ырхыла келедиле. МЧС бу 
болумну эсепде тутады, ведомствола аралы ишчи 
къауум да къуралгъанды.

КУЛЬЧАЛАНЫ Зульфия.

Текуланы Сейитни жашы 
Далхат Кисловодск шахарда 
жашайды. Бери уа юй бийчеси 
бла  «Жашил назыла»  санато-
рийге  солургъа келип турады. 
Аны жыл санына кёре, тирили-
гине, жарыкъ кёллюлюгюне, 
эслилигине сейир этерчады. 
Бюгюнгю ушагъыбыз да аны 
блады. 

Тёлюден тёлюге

Атасыны сыры – 
жашында 3 бет

Ахыры.
Аллы 1-чи бетдеди. 

Документле

Ызы бла Борчлу халда меди-
цина страхованияны КъМР-де 
жер-жерли фондуну 2022 жыл-
да бюджети къалай тамам-
ланнганына къаралгъанды. 
Законопроект эки окъулууда 
къабыл кёрюлгенди. 

Фондну 2023 жылда эм 
2024-2025 план кезиуде бюд-
жетине тюзетиуле да кийи-
рилгендиле. Аны башчысы 
Зурият Бгажнокованы айт-
ханына кёре, аны файдалары 
шарт тохташдырыладыла. 
Къоранчлагъа 2022 жылдан 
къалгъан субвенцияла къай-
тарылгъанлары, налогладан 
тышында фондладан 5 247,8 
минг сом берилгени бла бай-
ламлы тюзетиуле къошул-
гъандыла.  Проектге башха 
тюзетиуле да кийирилгенди-
ле. Ол эки окъулууда къабыл 
кёрюлгенди. 

«Маданиятны юсюнден» 
республикалы законну 28-чи 
эм 36-чы статьяларына тю-
зетиулеге да къаралгъанды.  
Маданият граждан общество-
ну айнытыу эм информация 
политика жаны бла комитетни 
башчысы Заурбек Кумаловну 
айтханына кёре, законопроект 
федерал излемлеге келишди-
рилгенди. 

– «РФ-ни бир-бир законода-
тельный актларына тюзетиуле 

кийириуню юсюнден» феде-
рал законнга тийишлиликде, 
республиканы къырал власть 
органларыны культура полити-
ка жаны бла полномочиялары 
шарт тохташдырыладыла. 
Ол санда маданият объект-
лени сакълау, хайырланыу 
эм жамауатха ачыкъ этиу 
жаны бла жумушла жангыдан 
ачыкъланнган объектлеге да 
кёчюрюледиле, – дегенди ол.

Парламентни Жамауат со-
ветини къауумуна тюрлениуле 
кийирилгендиле. Контроль эм 
регламент жаны бла коми-
тетни башчысы Кансаланы 
Еленаны айтханына кёре, анга 

Къабарты-Малкъар къырал 
аграр университетни проектору 
Светлана Азикова эм Май рай-
онну ара больницасыны врачы-
терапевти Наталья Савченко 
кийирилгендиле.                    

Ахырында  маданият, са-
улукъ сакълау, билим бериу 
эм социал жумушланы та-
мамлау организацияланы 
ишлерине жалынчакъсыз 
багъа бериуню эсеплери 
белгили этилгендиле. Был-
лай докладла хар жылда 
хазырланадыла эм ала бор-
члу халда жамауатха ачыкъ 
болургъа керекдиле. 

КъМР-ни урунуу эм социал 

къоруулау министри Асанла-
ны Алимни айтханына кёре, 
былтыр 566 организация-
дан жалынчакъсыз тинтиуле  
36,1 процентинде бардырыл-
гъандыла, ол санда саулукъ 
сакълауда, культурада, билим 
бериуде. Социал жумушланы 
толтургъан учрежденияла 
уа 2021 жылда толусунлай 
тинтилгенлери ючюн былтыр 
алада бу жумушла бардырыл-
магъандыла. 

Быйыл а 203 организация 
(битеу организацияланы 34,7 
проценти) жумушларын къа-
лай толтургъанларын сюзерге 
белгиленеди. 

– Былтыр тамамланнган 
жалынчакъсыз тинтиуледен 
сора саулукъ сакълауну 13 
организациясы, культураны 
6 организациясы,  34 билим 
бериу организация бек бийик 
багъа алгъандыла. Болум 2021 
жыл бла тенглешдиргенде, 
игиленнгенин айтыргъа сю-
еме. Алгъын бардырылгъан 
жалынчакъсыз тинтиуледен 
сора этилген кемчиликлени ке-
териу жаны бла планла хазыр-
ланнганларын белгилерчады, 
ала быйыл толтуруллукъдула, 
– дегенди министр.

Жыйылыуну ахырында Та-
тьяна Егорова КъМР-ни Кон-
ституциясына тийишлилик-
де республиканы Башчысы 
Казбек Коков Парламентге 
2022 жылда Правительство-
ну ишини юсюнден отчётну 
кёргюзтгенин билдиргенди.  
30 майда Парламентни жый-
ылыуунда Правительствону 
башчысы Мусукланы Алий 
депутатланы аны бла шагъы-
рей этерикди. 

Дагъыда 1 июнь – Сабий-
лени къоруулауну халкъла 
аралы кюню жууукълашханын 
эсгертгенди. «Биз алты социал 
учреждениягъа  шеф болуш-
лукъ этебиз. Алада сабийлени 
алгъышлауну къураргъа чакъ-
ырама»,– дегенди спикер. 

ТИКАЛАНЫ Фатима. 

2023-2024 жангы окъуу жылны аллында 
республиканы  битеулю билим берген ор-
ганизацияларында окъугъанлагъа  социал 
билеклик этер умутда Къабарты-Малкъар 
Республиканы Правительствосу бегим 
этеди:

1. «Къабарты-Малкъар Республиканы 
профсоюз организацияларыны биригиую» 
союзну, урунуу коллективлени  башлам-
чылыкъларын дурус кёрюп, 2023 жылда 
3 июньда сабийлеге болушлукъгъа бите-
уреспубликалы субботник бардырыргъа.

2. Къабарты-Малкъар Республиканы 
къырал органлары, жер-жерли самоуправ-
ленияны органлары, иеликде болгъан баш-
ха организацияла сабийлеге болушлукъгъа 
деп къуралгъан битеуроссей субботникге 
къатышыргъа эм биркюнлюк иш хакъны 
битеуреспубликалы субботникни фондуна 
ётдюрюрге тийишлидиле.

3. Сабийлери болгъан къолайсыз юйюр-
леге тёлеуле этерча сабийлеге болушлукъ-
гъа деп къуралгъан битеуреспубликалы 
субботникге  къатышханла  жандауурлукъ 
халда кеслери ыразылыкълары бла берген 
ахчаны  Къабарты-Малкъар Республиканы 
республикалы бюджетине «Россей Фе-
дерацияны тюрлю-тюрлю бюджетлерини 
араларында Федерал казначейство ор-
ганла юлешген файдала» деген кесегине 
03100643000000010400 счётуна  961 2 07 
0202002 0000 150 код бла – «Россей Феде-
рацияны субъектлерини бюджетлеринден 
ахча алгъанлагъа жандауурлукъгъа деп 
берген тёлеуле» -  ётдюрюрге керекди.

4. Муниципал районла, шахар округланы 

жер-жерли администрациялары тийиш-
лидиле:

Къабарты-Малкъар Республиканы Уру-
нуу эм социал къоруулау министерствосу-
на бир кере берилген болушлукъну ётдю-
рюрча школ жыл сандагъы сабийлени (ёк-
сюзлени, ата-аналары къарамай къойгъ-
анланы, сакъат сабийлени, къолайсыз 
юйюрледен сабийлени) ата-аналарыны 
(опекунларыны неда попечительлерини) 
тизмесин жарашдырыргъа, болушлукъгъа 
тийишлилени битеу шартларын белгилеп;

ахча жыйыугъа бла бир кере берилген 
болушлукъну аллыкъланы юсюнден шарт-
ла заманында билдирирлерине контроль 
тохташдырыргъа.

5. Къабарты-Малкъар Республиканы Уру-
нуу эм социал къоруулау министерствосу 
муниципал районланы, шахар округланы 
жер-жерли администрациялары белгиле-
ген тизмелеге тийишлиликде сабийлеге 
болушлукъгъа деп бардырылгъан битеуре-
спубликалы субботникни фондуна тюшген 
ахчадан  2023 жылда 1 сентябрьге дери бо-
лушлукъ тийишли къауумдан хар балагъа 
3,0 минг сом бёлюнюрюн жалчытыргъа 
борчлуду.

6. Къабарты-Малкъар Республиканы Ма-
даният министерствосу басма органлада 
сабийлеге болушлукъгъа деп бардырыл-
гъан битеуроссей  субботникни эсеплерин  
ачыкъ этиуню жалчытыргъа керекди.

7. Бу бегим къалай толтурулгъанына кон-
троль этиу Къабарты-Малкъар Республиканы 
Правительствосуну Председателини орун-
басары М.Б. Хубиевни боюнуна салынады.

– Административ тыйгъыч-
ланы азайтыуда, предприни-
мательлени эмда власть орган-
ланы келечилерини араларын-
да болгъан дауланы кетериуде, 
уполномоченныйни институту 
бек магъаналы болгъанына, 
ол жукъгъа жарамазлыкъ 
суннганла да тюшюннгендиле. 
Бу жылланы ичинде жыйыл-
гъан профессионал сынамны 
къыйматлыгъы жаланда пред-
принимательлени эркинликле-
рин къайтаргъан шартла бла 
тергелип къалмайды. 

Ол тийишли инвестициялы 
эмда иш кёллюлюк болумла-
ны къурау жаны бла къырал 
политикагъа къатышыу бла 
да кёрюнеди. Аны себепли 
бошуна болмаз, республика-
ны Башчысы Казбек Коков 
Парламентге Посланиясында, 
аны хазырлагъанда омбуд-
сменлени оюмларын да эсге 
алгъанын белгилегени.

Къыралыбыз COVID-19 эмда 
санкцияла салгъан хатала-
ны азайтыугъа къатышханы, 
бирлешген Западны экономи-
кабызны чачаргъа умутларын 

бузгъанды. Регионлада уа кёп 
къалмай бёлюмлени барында 
да кёрюмдюле болмагъанча 
алай иги ёсюп башлагъан-
дыла.

Аллай эсепле да бошуна 
тюйюлдюле. Кесигиз къа-
рагъыз, жаланда «Гитче эмда 
орта предпринимательство, 
сора энчи предприниматель-
ство башламчылыкъгъа се-
беплик этиу» миллет проектни 
чеклеринде тамамланнган 
жумушланы хайырындан, кес-
лери алларына иш къурап 
къармашханла «жашырын» 
халда урунуудан чыгъып теби-
регендиле, предприниматель-
ствода биринчи атлам этерге 
сюйгенлеге уа женгил онгла 
берилгендиле. Бу иш аны бла 
тохтап къаллыкъ тюйюлдю, 
андан ары бардырыллыкъды.

Бюгюнлюкде республикада 
кеси иш къурагъан даражагъа 
60 минг чакълы адам эмда 
энчи предприниматель кёч-
гендиле. ФНС-ни гитче эмда 
орта бизнесни субъектлерини 
бирикген тизмесинде болгъан-
ланы саны жыйырма мингден 

атлагъанды. Кёп жылланы 
ичинде ол биринчи кере бол-
гъаны ишди.

Россейни Банкыны тинтиу-
лери, предпринимательлени 
араларында бардырылгъан 
соруула да, иш кёллюлюкню 
кётюрген ахшы тюрлениуле 
бола баргъанларын кёргюзте-
диле. Ол а льготалы кредитле 
эмда бюджетден ахча бериу 
кёбейгени бла кёрюнеди.

Алай дагъыда, предприни-
мательлеге эмда инвестиция-
ла келирине тап онгла къурала 
баргъанлыкъгъа, администра-
тив жаны бла къысыу чурумла 
сакъланып турадыла. Тарыгъ-
ыуланы эмда сёлешиулени 
тинтиу, бизнесде болумну сю-
зюу да этеди анга шагъатлыкъ.

Чек салыннганына да къа-
рамай, контроль-надзорлукъ 
сферада бузукълукъла бола 
туруучудула.

Контрактланы багъалары 
заманында тёленмей тургъаны 
да бизнесни къолайлыгъына 
хата салады.

Кредитле бериу ёсе бар-
гъанлыкъгъа, элчи мюлклени 
айнытыугъа ол энтта да азлыкъ 
этеди.

Жыйылыргъа боллукъ кир-
кипчикни мардасы артыгъы 
бла тохташдырылгъаны ючюн, 
аланы ташып кетерирге пред-
принимательле артыгъы бла 
къоранчла этедиле.

Мюлкге налогну тергегенде, 
аны рынокда жюрюген эмда 
кадастр багъалары иги да 
башха болуучудула.

Налог законодательство 
жик-жиги бла тохташдырыл-
магъаны ючюн предпринима-
тельлени финанс жумушлары 
къыйыныракъ тамамлана-
дыла.

Аланы хаталары болмай 
этилген бузукълукъла ючюн, 
тюз ниетли ишлеген предпри-
нимательлени уголовный жуу-
апха тартыу тёре сагъайтады.

Жарсыугъа, бу тизмени ан-
дан ары бардырыргъа бол-
лукъду. Предпринимательле-
ни эркинликлерин къоруулау 
жаны бла РФ-ни Президентин-
де Уполномоченныйни «Рос-
сейде бизнесни чурумларыны 
тизмеси - 2022» докладында 
аланы саны юч жюзге жетеди. 
Ала артыкъ административ 
басым этилгени бла байлам-
лыдыла. Аланы кетерирча уа 
федерал законодательствону 
игилендирирге керекди.

Чурумланы кетериу ишге 
КъМР-ни прокуратурасы да 
къатышханды. Аны башламчы-
лыгъы бла уполномоченныйни 
регионда институту бизнес-
жамауат бла тюбешиуле бар-
дырады. Алада предприни-
мательство бла кюреширге 
тыйгъыч салгъан шартланы 
юслеринден сёлешинеди.

Тюбешиулени биринде, 
къыралны иелигинде бол-
гъан мелиорация система бла 
сугъарыу жумушну багъасы 
уллу болгъанына тарыгъыу 
келгенди. РФ-ни Эл мюлк ми-
нистерствосу прокуратураны 
оюмуна къулакъ салып, багъ-
аны тергеу жаны бла жангы 
жорукъланы хазырларгъа 
кереклисин белгилегенди. 
Чурумланы бирлешип табыу 
эмда аладан къутулуу иш 
мындан арысында да ол халда 
барыр деп ышанабыз.

Къыралны экономикасына 
санкцияланы басымы, пред-
принимательствону эркинли-
клерин кючлендириу эмда 
тыйгъычланы кетериу бор-
чланы бютюнда магъаналы 
этеди.

Жууукъ кезиуде Москвада 
предпринимательлени эр-
кинликлерин къоруулау жаны 
бла уполномоченныйлени Би-
теуроссей конференциясы 
бардырыллыкъды. Ол соруула 
анда сюзюуге чыгъарыллыкъ-
дыла. Эсеплери уа бизнесге се-
беплик этериклерине эмда аны 
ёсюмюн жалчытырыкъларына 
ишексизме. Предпринима-
тельлени байрамларында мен 
алагъа эм бийик жетишимле 
тежейме.

УЛБАШЛАНЫ Мурат
 хазырлагъанды.

Къан берилген станциягъа   
бу кюнледе Черек эм Зольск 
районладан келечиле кел-
генде, фойе толуп къалгъан 
эди.  Бу акцияны къурагъан 
эм бардыргъан Черек рай-
онну администрациясыны 
башчысыны кенгешчиси, 
Россейни сыйлы донору 
Байсыланы Харунду. 

Харун районда «Донор» 
деген жамауат организация 
къурагъанды эм 2018 жылда  
«За содействие донорскому 
движению» деген майдал 
бла саугъаланнганды. Черек 
районда быллай саугъаны 
анга дери бир адам да ал-
магъанды. «Кёп жумушланы 
жаланда бирлешип жалчы-
тыргъа болады. Таулула бош-
дан айтмайдыла «Бирликде 
– тирлик» деп. Биз барыбыз 
да бир бирибизге болушургъа 
борчлубуз, бек алгъа уа сау-
сузлагъа. Жамауат аны ан-
гылап, къан бериуню кеси тап 
къураргъа керекди. Кавказны 
аты ёмюрледе да бир бирге 
билеклик этиу, адамлыкъ 
бла айтыла келгенди, биз-
ни миллет маданиятыбызны 
мурдор ташларындан бири 
къарыусузлагъа, саусузлагъа 
болушууду», – дегенди Байсы 
улу бизни бла ушагъында.   

 Билебиз: къан не заманда 
да керекди. Хар доноргъа кече, 
кюн да сёлешип, къан тилерге 
боллукъдула, ала саусузлагъа 

болушургъа не заманда да 
хазырдыла. 

Харун хар юч айдан келеди 
бу станциягъа, кеси бла бирге  
Черек районда жашагъанланы 
да жыйып. Зольск  район бла уа 
Черек район  2017 жылдан бери 
къарындашлыкъ жюрютедиле, 
аны себепли бу жол акцияны 
да бирге бардыргъандыла. 
«Бир республикада жашагъ-
анлыкъгъа, бир бирибизни 
иги танымайбыз. Энди уа бай-
рамла, спорт эришиуле бирге 
бардырабыз. Къан берген 
акциягъа болушургъа Харун 
чакъыргъанды, энди бу иш тё-
рели боллукъду. Бюгюн онбеш 
адам келгенбиз», – дегенди 
Зольск  районну администра-

циясыны къуллукъчусу Алим 
Барагунов. 

Байсыланы Харун  кёп жыл 
мындан алгъа Чирик кёлде 
суратчы болуп ишлегенинде, 
турбазагъа врачланы бригада-
лары келеди: таулада жаралы 
болгъан туристлеге къан керек 
эди. Ол кюн биринчи кере къан 
бергенди. Мобильный брига-
даны машинасына адамла 
къысха заманны ичинде тизил-
ген эдиле. Билмей тургъанлай 
болгъан къыйынлыкъ хар би-
рини жюрегин ачытхан эди. 
Жарсыугъа, жыл сайын аллай 
ишле боладыла.  

Къан бериу борч тюйюлдю,  
адам кеси ыразылыгъы бла 
этген ишди. Сен танымагъан, 

кёрмеген адамлагъа болуш-
лукъ керекди, сени къанынг 
болушурукъду алагъа – хазыр-
мыса берирге? Бу соруугъа 
кёпле арсарсыз «хау» дейдиле. 
Донорланы сатырларында бо-
лур ючюн, адам кеси саулукълу 
болургъа керекди.

«Не сейир, къан  бергенден 
сора, жаланда бир кере окъуна 
къыйналмагъанма, къарыусуз 
болмагъанма. Экинчи кюн 
дырын жыйгъанма, ташла 
ташыгъанма», – дейди ушакъ 
нёгерим. 

Сууап иш этерге итиннгенле 
аз тюйюлдюле. Хар учрежде-
нияда да донор къауум болса, 
къан жетишмеген кезиуле 
чыгъарыкъ тюйюлдюле. 

Къабарты-Малкъарда къан-
ны проблемасыны юсюнден 
бек алгъа жамауат ишчи 
Байсыланы Темиржан айтып 
башлагъан эди, ол  акцияла 
къурагъанда, Харун алагъа 
да тири къатышханды. Бу огъ-
урлу иш республикада халал, 
башхалагъа болушургъа хазыр 
болгъанланы бирлешдиргенди. 
Черек районда спорткомитет-
ни бухгалтери Къойчуланы 
Нафийсат онюч жыл береди 
къан. «Бир жылгъа юч-тёрт 
кере келебиз бу станциягъа, 
бирде мобильный бригада да 
келеди районнга. Телефон бла 
сёлешип: «Сабийчикге къан 
керекди, сизники келишеди», 
– деселе, не зат айтырыкъса, 
жаланда теркирек берирге, 
болушургъа, балачыкъны сау-
лукълу болуруна себеплик этер-
ге излейсе», – дейди тиширыу. 

«Бизни къауумубуз кёпден- 
кёп болуп барады. Ол да кёр-
гюзтюп турады: Черек рай-
онну адамлары ачыкъдыла, 
къыйынлыкъгъа тюшгенлеге 
болушургъа хазырдыла», - деп 
чертеди Харун да. 

Станцияны ишчилери айт-
ханнга кёре, жаланда кеслери 
алларына бир-бир келгенлени 
къанлары жетишмейди. Хар 
районда да бу магъаналы 
жумушха эс бургъан жамауат 
организацияла керекдиле.

БАЙСЫЛАНЫ Марзият. 
Сурат авторнуду. 

Клубну регион бёлюмюне 
жазыучу, журналист Осман-
ланы Хыйса башчылыкъ 
этеди. Жыйылыуну ача, 
ол тарыхны эсде тутаргъа 
тийишлисин белгилегенди. 
«Халкъ чекген азаплыкъны, 
ол ётген къыйынлыкъланы 
биз, бюгюнлюкде жашагъ-
анла, билирге керекбиз. 
Киши жеринде инсан тыш 
адам болгъанын, айхай да, 
сезеди, Ата журтунда бол-
магъанын акъылы, жюреги 
бла да ангылайды», – де-
генди ол.

Кавказ урушну юсюнден 
билдириуню адабиятны 
тилманчы, илмуланы док-
тору Светлана Алхасова 
этгенди. Ол къазауат не 
сылтаула бла башланнга-
нын, аны эсеплерини, аны 
хатасы къаллай бир адам-
гъа тийгенини юсюнден 
айтханды. 

Маргарита Аль а сейир 
проектлерини, башламчы-
лыкъларыны юслеринден 
билдиргенди. Ол энчи эс 
битеу миллетлени бирик-
дирген шартланы эм аланы 
хар бирини энчиликлерин 
тинтиуге бёлгенди.

– Халкъланы бирча жер-
лери неден да бек аланы 
бешик жырларында эсле-
недиле. Биз кёп тилледен,  
бёлляуланы орус тилге кё-
чюргенбиз. Бу ишни бар-
дыргъанда, аланы барысы-
ны да магъаналары ушагъ-
анлары, анала балаларына 
айтхан ариу сёзлери, теже-
улери, ала ючюн тилеклери 
толусунлай келишгенлери 
сейир этдиргенди. Бу зат-
лагъа къарай, биз бирден 
юйренирге, шуёхлукъну 
жюрютюрге керекбиз, деген 
акъылгъа келгенбиз, – де-
генди ол.

Маргарита Аль адабият 

бусагъатда не халда бол-
гъанын билирча кёп шахар-
лагъа баргъанды. Жолоучу-
лукъларында къыралыбыз-
да жазыучулукъгъа сейир-
лери болгъан адамланы би-
рикдирирча, ала жыйылып 
ушакъла бардырырча не 
фестиваль, не бир башха 
майдан болмагъанына да 
тюшюннгенди. Аны бла 
байламлы ол «Фестиваль-
ланы фестивалы» деген 
проектни башлар муратлы-
ды. Аны бла чекленмей, ол 
алгъаракълада «ЛиФФт» 
журналны чыгъарып теби-
регенди, анда алгъа эллиге 
жууукъ региондан жазыучу-
ну чыгъармалары басма-
ланнгандыла, артдан-артха 
уа географиясы кенгере ба-
рады. Бюгюнлюкде журнал 
къагъыт, электрон халда 
да чыгъарыла ды,  анда 
алыкъа окъуучугъа белгили 
болмагъан жазыучула да 
чыгъармала бла шагъырей 
этерге боллукъдула. 

– Шимал Кавказ тил жаны 
бла сейир регионду, къал-
лай бир миллетни келечиси 
жашайдыла мында. Сизде 
бу журналны басмаларгъа 
онг барды. Жылгъа ол эки 
кере чыгъады. Келир за-
маннга уа муратыбыз аны 
тыш къыраллада да аланы 
тиллеринде басмаларгъа-
ды, алай бла жазыучулары-
бызны башха жерледе да 
окъуяллыкъдыла. Дагъыда 
бир муратыбыз жазыучу-
ланы битеудуния организа-
цияларын къураргъа, аны 
чегинде уа тюрлю-тюрлю 
тюбешиуле, жыйылыула 
бардырыргъады, – деп бел-
гилегенди ол.

Былайда жыйылгъанла 
ана тилле унутулуп бар-
гъанлары,  мектепледе 
а ла дан дерслени саны 

къысхартылгъанын жарсып 
айтхандыла. Ала чертгенле-
рича, тилин тас этген мил-
лет кеси да жокъ болады, 
нек дегенде аны энчилигин 
белгилеген баш шарт – ёз, 
ана тилиди. 

Ызы бла  Османланы 
Хыйса Гуртуланы Салихни 
хурметине къаллай ишле 
тамамланырыкъларыны 
юсюнден билдиргенди. 
Алай бла айтхылыкъ жазы-
учуну 85-жыллыгъына «Гур-
туевские чтения» деген ат 
бла фестиваль къураргъа, 
анга къоншу республикала-
дан клубну келечилерин да 
чакъырыргъа оюм барды. 
Ол юч жерде – аны туугъан 
эли Акъ-Сууда, Тырныаууз 
эм Бахсан шахарлада – ёт-
дюрюллюкдю, анда Салих-
ни эсгерликдиле, назмула-
рын окъурукъдула. 

Эсгертиу: Кавказны жа-
зыучуларыны клубу Гур-
туланы Салихни башлам-
чылыгъы бла 2008 жылда 
къуралгъанды, аны бирин-
чи президенти Салих кеси 
болгъанды. Биринчи ол 
Нальчикде ачылгъанды, 
артда  округну шахарла-
рында да аны бёлюмлери 
ишлеп башлагъандыла. 
Клубну баш мураты баш-
ха-башха регионлада, ша-
харлада жашагъан жазы-
учулагъа бир бирлери бла 
байламлыкъла жюрютюрге 
онг бериудю. Хар беш жыл-
дан биригиуню жангы пре-
зиденти айырылады, алай 
бла аны арасы кезиу-кезиу 
хар шахаргъа кёчюрюледи. 

Жаш жазыучула да чыгъ-
армаларын келип клубда 
кёргюзтюрге боллукъдула, 
ала тийишли кёрюлселе, 
артда аланы клубха ала-
дыла.  Гуртуланы Салих 
башчылыкъ этген кезиуде 
кавказлы жазыучуланы 
чыгъармалары бла газет, 
«Под тенью чинары» эм 
«Предчувствие» деген ки-
тапла басмаланнгандыла. 

КУЛЬЧАЛАНЫ Зульфия.
Сурат авторнуду.

 Бюгюн Россейли предпринимательликни кюнюдю

«Баш борчубуз – башламчылыкъ 
хунерлери болгъанланы кёллендириудю»

Бизни къыралда Предпринимательликни  кюню  быйыл 
регионда бизнес-омбудсменни институтуну онжыллыкъ 
байрамына тюшеди. Ол а Россей Федерацияны Прези-
дентини буйругъу бла 2013 жылда июнь айда къуралгъан 
эди. Бу материалда КъМР-де Предпринимательлени 
эркинликлерин къоруулау жаны бла уполномоченный 
Юрий Афасижев бу институтну ишини, борчларыны эмда 
магъанасыны юсюнден айтады.

 Болушлукъ

Ала  бек керекли жумушну толтурадыла

Сабийлеге болушлукъгъа битеуреспубликалы субботникни
бардырыуну юсюнден

Адабият

Сёлешиуню магъанасы – Кавказ 
урушда ёлгенлени эсгериу

Кавказны жазыучуларыны клубуну регион 
бёлюмюню кезиулю жыйылыуунда Кавказ 
урушда ёлгенлени эсгергендиле, «ЛиФФт» 
журналны баш редактору-издатель Маргари-
та Аль бла тюбешгендиле, клубну къурагъан 
Гуртуланы Салихни 85-жыллыгъын белгилеуню 
сюзгендиле.

Унутмау 

Герхана халыла бла тигиуню, мин-
чакъ тигиуню дерслерин Солтанла-
ны Изета бардырады. Ол жаны бла 
Къараланы Мадинаны, Хапаланы 
Джамиляны, Ностуланы Танзиля-
ны кёрмючдеги ишлерин айырып 
айтыргъа боллукъду. 

Къууанчлы жыйылыу тюрлю-
тюрлю инструментле сокъгъан 
ансамбль бла бирге хорну жырлагъ-
аны бла башланнганды. Солистле 
Фатима Дышекова бла Карина 
Рамазанова эдиле. Хорну ишине 
Алан Алакаев жууаплыды. Биринчи 
сёз Искусстволаны сабий школуну 
бу филиалыны директору Хозаланы 
Марзиятха берилгенди. Ол, сабий-

лени алгъышлап, алагъа жашау 
жолларында кёп жетишимле тежеп, 
ата-аналагъа быллай ариу тёлюню 
ёсдюргенлери ючюн ыразылыгъын 
айтханды. 

Ызы бла Хасания элни жер-жерли 
администрациясыны таматасы 
Азаматланы Къайсын сёлешгенди. 
Ол, сабийле элни келлик кюнюн 

Къыралыбызда 90-чы 
жыллада бола тургъан 

ишледен бизни кёп заман 
айырады. Болсада, къужур 
халгъа да къарамай, иш 
кёллюлюклерин, адамлыкъ-
ларын да тас этмей, намыс-
ларын тюшюрмей къалгъан-
ла аслам болгъандыла. Ма 
аллай адамладыла жашауну 
тутуругъу да.  Далхат да 
аллайладанды. Анга иш кёл-
люлюк, огъурлулукъ да къан 
бла берилгенди.   Аппасы 
Кёнделенден Къарачайгъа 
эртте кёчген эди, анда юйюр 
да къурагъанды. Атасы Сейит 
а отузунчу жыллада  колхоз-
да къарачай атланы къызыл 
аскерге деп ёсдюреди. 1936 
жылда уа алчы жылкъычы 
Москвада малчыланы съез-
дине барады. Анда Калинин 
Теку улугъа Ленинни орденин 
бергенди. 

Халкъ Орта Азиягъа кё-
чюрюлгенде уа, Текулары 
Павлодаргъа тюшедиле. 
Сейит биягъы колхозда 
ишге тохтайды. Анга ашдан 
борбайлары тутмагъан 700 
къойгъа къараргъа буюрады-
ла. Колхоз башчы таулу жаш-
ха: «Быланы аягъы юсле-
рине салалсанг - насыбынг, 
алай болмаса уа - кёлкъалды 
этме»,-дейди. Малланы сюй-
ген, алагъа къарай да билген 
Сейит ишни къолгъа алады, 
аз-аздан болумну тюзетеди, 
жюз къойдан жюз бла отуз 
къозу  алып башлайды. Аны 
Ленинни ордени бла экинчи 
кере саугъалайдыла.

1957 жылда Сейит Нар-
санагъа келип, анда 

тохтайды. Юйюрге жашла, 
къызла да туууп эдиле. Дал-
хат да аладан бирлериди. 
Аскер борчун толтуруп къайт-
хандан сора, жигит жаш 
Саратовда милицияны шко-
луна киреди. Аны 1964 жылда 
бошап къайтхандан сора 
уа, Кисловодскда ич ишле 
органлада  къуллукъ этер-
ге тохтайды, уголовный ро-
зыскда ишлейди. Биз ушакъ 
этгенибизде, хапарларындан 
аны аманлыкъчыны терк та-
баргъа фахмусу болгъанын 
билгенме. 

-Ишлеген жылларымда 
ачыкъ этилмей къалгъан бир 
аманлыкъ иш да болмагъан-
ды. 1970 жылланы башында 
бир кюн кече белинде май-
даннга келеме. Ол кезиуде 
милицияны белгилери бла 

бир машина алайда бире-
уню басдырып, тохтагъан 
да этмей, къачып кетеди. 
Алайда сюелген адамла, 
бир бирлерине ал бермей, 
къычырып, милициячыланы 
аманлай эдиле. Барысын-
дан да уллу къычыргъан, 
бузукълукъ этерге кюрешген 
кишини эслейме. Ол алчы 
болуп, аны ызындан кёпле 
милиция бёлюмге чабаргъа, 

аны чачаргъа тебирейдиле. 
Аны кёргенимлей, ауазымы 

кётюрюп: «Бу адам ортагъа 
уллу сууукълукъ салыргъа 
кюрешеди, суратчыла бар 
эселе, быланы алдырыгъыз, 
ала низамгъа бузукълукъ 
саладыла»,- дейме. Ол эр 
киши уа халкъны ичинде терк 
окъуна тас болады, башхала 
уа, эс жыйып, автобусларына 
минип, алайдан кетедиле. 
Майданны эки-юч минутну 
ичинде шошлукъ бийлей-
ди. Постда сюелген мили-
циячыгъа ёлюкню къатында 
оператив къауум келгинчи 
турургъа буйрукъ береме, ке-
сим а ол адамны басып кетген 
милициячыны таный эдим да, 
тийишли жерге билдиреме,-
деп хапарлайды Далхат.

Курортха солургъа кел-
генлени тонау, урлау 

ишле кюн сайын да бола 
тургъандыла. Далхат, аны 
къайгъысын кёрюп, атлы 
милицияны къурауну дурус 
кёреди. «Аны юсюнден жый-
ылыуда айтама да, кёпле 

кюледиле. 1976 жылда уа ич 
ишлени Предгорный бёлю-
мюню таматасы, мени кесине 
чакъырып: «Сен тюппе-тюз 
эдинг, атлы къауумну къурар-
гъа керекди»,- дегенди», -деп 
эсгереди сыйлы тамата. 

Далхат ич ишледе къуллукъ 
этген жыллада бек къыйынн-
га саналгъан кёп ишлени 
ачыкълагъанды. Урланнган 
ырысхыларын къайтартхан-

ланы да санап саны жокъду. 
«Бир жол «Россия» санато-
рий таба эр киши бла тиши-
рыу барадыла. Биз излеген 
адамла была болурла деп, 
аланы ызларындан тебирей-
ме. Медсестраланы чакъы-
рып, палатаны ачарларын 
тилейме. Ары киргенибизде, 
ол экиси да анда солугъанла-
ны кийимлерин, ахчаларын 
урлап, артмакъларына жыя 
тура эдиле. Олсагъат тутуп, 
экисин да бёлюмге сюре-
ме. Анда уа ала Украинадан 
келген уручула болгъанлары 
ачыкъланады», - дейди Дал-
хат, ишчи кезиулеринден 
бирин эсгере. 

Дагъыда Теку улуну тиле-
ги бла хар санаторийде 

милициячыла ишлеп баш-
лайдыла. Далхат а ингир 
сайын курорт болгъан жер-
ге чыгъып, ёрге , энишге 
айланып тебирейди. Алай 
бла талай уручу тутулады. 
«Минутка» микрорайонда уа 
жашау бютюн тынгысыз эди. 
Далхатны ары жибередиле. 

Къысха заманны ичинде ол, 
оператив болумну тынгылы 
тинтип, алайда юч къауум 
аманлыкъ ишле этип айланн-
ганларын ачыкълагъанды. 
Ала бир ненча кере тутулуп 
чыкъгъанла эдиле.

Ишни иги билгени, аны 
тынгылы тамамлагъаны 

ючюн мени жигитими жетми-
шинчи жылланы ахырында 
дежурный бёлюмню тама-

тасыны болушлукъчусуна 
саладыла. Алай эки-юч жыл-
дан а уголовный розыскда 
иш бютюн къыйын болуп 
башлайды, алай бла Дал-
хатха биягъы анда ишлерге 
кёчерге тюшеди. Ол заманда 
Теку улугъа Ставрополь край-
да УВД-ны бёлюмлеринден 
бирине башчылыкъ этиуню 
буюрадыла. Болсада ол Кис-
ловодскда къалады. «Кесими 
борчуму адамлагъа болушуу-
да, алагъа игилик этиуде кёре 
эдим», - дейди Далхат. 

Анга къара кючюн, акъы-
лын да хайырланыргъа тюш-
генди. Бир жол аманлыкъ-
чыны юйюне баргъанлай, 
ол уллу къара парийин Теку 
улугъа къозутады. Далхат а, 
итни уруп, терезеден чартла-
тады, беш аманлыкъчыны да 
тутады. Эллилени, шахарчы-
ланы да тонап, къыйнап тур-
гъан аманлыкъчы къауумну 
да тутханды. Далхат ала та-
улада букъгъанларын ангы-
лайды. Атха минип, бир зат да 
билмегенча этип, таулада бир 

гытычыкъгъа келеди. Аны 
ичинде эр кишиле, тиширыу 
да бар эдиле. Аладан жолну 
кёргюзтюрлерин тилейди 
да, биреулен чыгъады. Аны 
арлакъ элтип, терекге бай-
лайды, къайтып, тиширыуну 
чакъырады, гытыгъа уа от 
салады. Къалгъан ючеулен-
ни да бёлюмге тапдырады.

Майор чында, кёкюре-
гинде кёп тюрлю орден-

лери, майдаллары бла да, 
Далхат пенсиягъа чыгъады. 
Къолларын къучакълап туру-
учуладан тюйюлдю да, анда 
да кесине иш табады. Тири 
адамны ишни къурай билген 
хунерлиги административ-
мюлк ишде да бек жарагъ-
анды. 1993 жылда къыралда 
жамауат-политика эмда эко-
логия къытлыкъ болгъанын-
да, Далхат Сейитович Кис-
ловодскда социал болушлукъ 
берген бёлюмде ишлеп баш-
лайды. Тюз да ол заманда 
социал бёлюм башха жерге 
кёчерге керек эди. Далхат ол 
ишге толусунлай бериледи. 
Танышларын, шуёхларын да 
къошуп, мекямгъа ремонт 
этдиреди, столла, шинтикле 
да келтиртеди.

Ол жумушну да Теку улу 
тынгылы, къысха заманны 
ичинде, бир адам да чурум 
тапмазча тамамлайды. Аны 
не сейирлиги барды, дегенле 
да табылырла, алай къы-
ралны къыйын заманында 
учреждение чурумсуз иш-
лерча этиуню жигитликге, 
ётгюрлюкге да санаргъа 
боллукъду.

Текуланы Далхат юй бий-
чеси Гапполаны Асият 

бла бир жаш бла юч къыз 
ёсдюргендиле. Ала, юйюрле 
къурап, бирери бирер жерде 
жашайдыла эмда ишлейди-
ле. Далхат ата-бабаларыны 
туугъан жерин – Къабар-
ты-Малкъарны – бек сюе-
ди, мында жууукълары бла 
байламлыкъ жюрютгенлей 
турады.

- Кисловодск ариу шахар-
ды, алай Нальчик бютюн ай-
батды. Тёгерек-баш тазады, 
тизгинлиди. Санаторийни да 
бек жаратама, врачла, мед-
сестрала, мында ишлеген 
башхала да солургъа кел-
генлеге бек иги къарайдыла.
Келир жыл да келирме деп 
турама»,- дейди Далхат. 

ХОЛАЛАНЫ Марзият.

Аминат Доммаевна,  Бабугентни Бат-
чаланы Роза атлы школунда окъута, 

жаш тёлюге билим бериуде къыркъ жыл-
гъа жууукъ заманын бергенди. Ол кесини 
ишин уста билген, чынтты да профессионал 
болгъанын а энди бюгюнлюкде, башха кёз 
къарам бла къарай, бютюнда черталлыкъ-
ма. Солуугъа кетген заманында окъуна 
анга сабийле, абитуриентле, студентле, 
аспирантла да дерс алыргъа, кёчюрмеле 
этерге юйренирге келип тургъандыла. Ол 
тюшюндюрсе, бир тюрлю ызгъа тюзетсе 
сюйгендиле.

Окъуучула школну бошай туруп, кеслери 
сайлагъан экзаменнге уа кёбюсюнде бу 
предметни айыргъандыла. Бу шарт а устаз-
ны жаланда биркюнлюк ишин кёргюзтюп 
къоймайды. Бюгюнлюкде белгили алими-
биз, тарых илмуланы доктору Аккыланы 
Света да аны къолунда окъугъанды. Ол, 
окъургъа кире туруп, экзамен бергенинде, 
профессорла, сейир этип: «Сен къайсы 
шахарда окъугъанса, ким юйретгенди бу 
тилге?»-деп соргъандыла.

Цукер деген тукъуму болгъан препода-
ватель Аминатны атын, тукъумун эшит-

генинде уа: «Иги эди бизни къыйыныбыз 
бошуна кетмегени»,- деген эди. Тюменланы 
къызларыны къолунда окъугъанладан кё-
пле ахшы устазла болгъандыла. Бёзюланы 
Мариям бла Лежинка да, немис тилни сай-
лап, андан дерс бергендиле.

Сабийлигинде тишлери аурутуп къыйнал-
гъаны себепли  аны эсине да келмегенди 
устазлыкъ ишни сайларгъа. Тиш доктор 
болургъа, адамлагъа болушургъа мурат 
этгенди. Анасы Шамкъыз сабийлерин кеси 
жангыз ёсдюргенликге, не бек къыйналса 
да, ала окъуп, билим алырларын сюйгенди. 
Аминат а жети классны бошагъандан сора 
медицина училищеге кирирге барады. 
Биринчи экзамен орус тилден болгъанды.

Ол башланырдан алгъа таулу къызны 
къатына бир къыргъызлы тиширыучукъну 
олтуртадыла. Сынауну кезиуюнде уа ол 
хар затны Аминатдан кёчюрюп башлайды. 
Ийменип, ол да жукъ айтмайды.

Алай а ол артда анга чырмау болуп чыгъ-
ады. Экзаменде таулу къыз ахшы белги 
алырына алгъадан да ышанып эди. Болса-
да аны белгиси «юч» болуп, къыргъызлы-
ныкъы уа  «тёрт» болгъанын эшитгенинде, 
жюреги къыйналады.

Экинчи сынаугъа барыргъа унамай 
тохтайды. Анасы кёп кюрешгенди 

алай этме деп. Аны жапсарыр ючюн, къыз 
училищеге барады, болсада экзаменнге уа 
кирирге кёлю бармайды.

«Немис тилге къалай бла юйреннгенсиз?» 
- деп соргъан эдим бир жол Аминат Дом-
маевнагъа, элде болгъанымда аны кёре 
баргъанымда. Соруууму эшитир-эшитмез, 
кюлюмсюреп: «Мени жашауумда жаланда 
бир энчилик барды – ол да  бу тилге кеси ал-
лыма юйреннгенимди, артда, аны сайлап, 
бирсилени да окъутханымды»,-деген эди.

Орта Азияда школда немис тилни алагъа 
окъутхан да этгендиле. Ма андагъы биринчи 
устазы эслегенди Аминатны тилге юйренир-
ге уллу хунери барлыгъын. Алай Камилла 
Антоновнаны айтханына ол  заманда, къа-
лай эсе да, эс бурулмады. Андан Кавказгъа 
келгинчи да жылла озгъан эдиле.

Мында уа – Бабугентде – къыз, школну 
бошап, аттестат алыргъа таукелленеди. 
Элге немис тилден окъуучуланы юйретир-
ге Нальчикден Нина Алексеевна деп бир 
устаз жюрюп тургъанды. Алай сабийчиги 
гитчечик болуп, ол кереклисича терк-терк 
келалмагъанды. Аны ючюн а дерсле уч-
харалай къалгъандыла. Болсада окъургъа 
сюйген амал табады.

-Бизни тёлюде дерсден къачхан деген 
зат болмагъанды. Классыбызда онбир 

адам бар эдик. Устаз келмей къалгъаны 
болса, ол дерсни иги билгенибиз ортагъа 
чыгъып, бирсилени окъутуп тургъанды. Арт-
да уа бизни классда окъугъанла Османланы 
Георгий Магометович – тарыхдан, Карка-
ланы Мухарбий Магометович а физикадан 
ахшы устазла да болгъандыла,-деп эсгерген 
эди, атлары сагъынылгъан устазларыбыз 
бла мектепде бирге окъугъанларын да ол 
кюн билгенме.

Немис тилни жашырынлыкъларына тю-
шюнюрге уа,  белгилегенибизча,  тенглери 
Аминатны тёгерегине жыйылгъандыла. 
Биринчиден,  аны стилистика жанын иги 
ангыламай турса да, къыйыны зырафына 
кетмегенди. Айхай да, ол жыллада школда 
аны алагъа юйретир адам да болмагъан-
ды. Жаланда кесини итиниулюгю бла кеси 
кесин тюшюндюргенди.

Школну бошагъан жылында ол КъМКъУ-
ну тарых-филология факультетини 

роман-герман тилле бёлюмюне киреди. 
Немис тилден экзаменде белгиси уа «тёрт» 
болгъанды. Кеси кесин тыш къыраллы тилге 
юйретген къызны ол биринчи хорламы эди.

Алай бла биз огъарыда сагъыннган про-
фессорланы – Цукерлени къолларына 
тюшеди. Болсада тынч тюйюл эди универ-
ситетде окъугъан. Нек дегенде биринчи 
курсда окъуна аны нёгерлери барысы да 
немисча эркин сёлешгендиле. Аминатха уа, 
ол даражагъа жетер ючюн, кече-кюн демей, 
къолдан сёзлюкню кетермей, кюреширге 
тюшгенди.

Бирси тыш къырал тилле бла  тенглеш-
диргенде (япон, къытай тиллени къошма-

сакъ), немис тил эм къыйыннга саналады. 
Аны унутмаз ючюн дайым да окъугъанлай, 
андан сора да, сёлешип, сёлешиу тилинги 
айнытханлай турургъа керек болады, деп 
юйретиучю эди кеси уа бизни.

Юч курсну бошагъанындан сора уа, 
быланы тау элледе мектепледе бир 

жылгъа ишлерге жибередиле. Ары дери 
уа  ала дерслерин къалай берликлерине 
энчи комиссия къарагъанды. Таулу къыз а, 
Нальчикни тогъузунчу номерли школунда 
«Немис тилде модальный этимле» деген 
темагъа дерсин берип, кеси окъуп кетген 
школгъа келеди.

Студентлени практика жыллары терк 
бошалады. Элде окъуучуланы къыйнал-
гъанларын кёрюп, Аминат да университетни 
бошагъанлай, бери артха къайтыргъа мурат 
этеди. Аны жашауунда, кеси белгилегенича, 
жаланда бир тюйюлдю энчилик. Бабугент 
элни орта школуну тыш къыраллы  тилледен 
окъутхан биринчи устазыды Тюменланы 
Доммайны къызы. Мектепде бу тилден 
алгъан билими алай учхара болгъаны, кеси 
студент заманында алай къыйналгъаны 
эсинден бир заманда да кетмегенди. Аны 
себепли ишине да къаты болгъанды. Сабий, 
кертиси бла да иги окъумаса, билимге итин-
месе, аны керексиз махтаргъа, белгисин 
кётюрюрге сюймегенди. Дерслерин сейир 
этер ючюн а, шахаргъа барып,  тюкенледе, 
базалада, методикалы кереклени излеп, 
тапхан затларына къууаннганды.

-Окъугъан заманымда кесим къыйна-
лыр ючюн къалмагъанма. Мен юй-

ретгенле алай къыйналмазларын аны ючюн 
да сюйгенме. Сени устазынг ким эди, деп 
сорсала, манга артда айып этерле деп да 
сагъышланнганма,-деген эди ол кеси уа.

Дунияда, саулукъдан сора, сатылып алын-
мазлыкъ затха ол билимни санагъанды. 
Кёплеге окъуугъа кирирге  болушханды. 
Алай а кёчюрмелени, кеси аллына олтуруп, 
билгенича жазып, аны келгенни къолуна 
тутдуруп, нени ангыламагъанын, къалай 
да къыйналгъанын соруп, ол затлагъа юй-
ретгенди.

«Къыйыныгъыз кирмеген затны юйге 
келтире турмагъыз»,-деген сёзлени ол 
сабийлигинде кёп эшитгенди. Окъутханла-
рын, ёсдюргенлерин да ол кеси да бу ызда 
юйретгенди. Бир заманда да кёчюрмелери 
ючюн саугъа алыргъа унамагъанды. «Мени 
къууандырыргъа сюе эсегиз, немис тилде 
жазып беригиз алгъышлау сёзюгюзню»,-
деучю эди ол кесини окъуучуларына. Ол 
къагъытларын, открыткаларын а барысын 
да КъМР-ни Билим  бериу эм илму мини-
стерствосуну Сыйлы грамоталары бла бирге 
сакълагъанды. Бирде уа, эсине тюшюрсе, 
чыгъарып, окъуп,  кёлю кётюрюлюп тур-
гъанды.

Аминат Доммаевна баш иеси Башийла-
ны Дауут бла (ол дуниялары жарыкъ 

болсун)  ариу юйюр да ёсдюрген эдиле. 
Алим кюйсюз ауруудан эртте кетип, юй-
юрюн жарсытхан эсе да, ала жашаугъа 
огъурсузланмагъандыла, адамла сюйген, 
жамауат  хурметлеген адамла болгъанлай 
къалгъандыла. Асият а, анасыны жолу бла  
бара, Нальчикни сегизинчи номерли мекте-
бинде башланнган класслада окъутады. Ол 
а, анасын эсгере: «Бир заманда да дерсге 
хазыр болмай барма. Сабийле бюгюнлюкде 
къаллай жомакълагъа къараргъа сюйген-
лерин, алада къайсы жигитлени жарат-
ханларын эмда аланы атларын билгенлей 
тур. Гитчелеге кеслери билген затдан сени 
ангылауунг болмагъанын сезселе, кёрсе-
ле, ол заманда санга ийнанмай, ышанмай 
башлайдыла. Билиминг барды деп хурмет-
лемеселе уа, сени дерсинге, юйретгенинге 
да артыкъ эс бурлукъ тюйюлдюле»,-деп 
юйретиучюсюн айтханды.

Ол сёзлени оюмлай, Аминат Доммаев-
наны къаллай бирге дери ангылаулу устаз 
болгъанына дагъыда бир кере тюшюнесе. 
Заман озуп, биз да энди сабийле тюйюл 
эсек да, сюйген устазым арабыздан кет-
ген эсе да, аны къонгуроу къагъылгъаны 
бла бирге классха кирип келгени, бизни 
бла сюйдюмлю саламлашханы бюгюн да 
кёзюмю аллында турадыла.

МОКЪАЛАНЫ Зухура. 

Не жаны бла да кесин 
окъуучуларына сюйдюргенди

Къайсы бирибизни да школда окъугъан 
заманыбыздан жаланда дерс бергенлери 
бла угъай, кеслерин ариу, сёлешген ау-
азларыны бир башхалагъа ушамагъан 
энчиликлери бла да эсибизге, жюреги-
бизге тюйрелип къалгъан  устазларыбыз 
бардыла. Биз аланы жаланда быйылча,  
Устазны бла насийхатчыны жылы белги-
леннгендеча угъай, дайым да эсибизге 

тюшюребиз. Эсибизде, ол узакъ, сабий 
жылларыбызгъа къайта, ол кезиуню 
тансыкълайбыз.

Аллай устазладан эм биринчиси уа ман-
га Башийланы Аминат болгъанды. Алгъа-
дан белгилесем, кесини терен билимини 
хайыры бла немис  тилни сюйдюрген, ол 
жаны  бла окъурукъма деген сагъыш-
лагъа келтирген да ол болгъан эди.

 Маданият

Тёлюден тёлюге

Ишими юсю бла кюн сайын  сейир 
къадарлары болгъан адамлагъа тю-
беп, ала бла ушакъ этген манга хар 
заманда да бек хычыуунду. Бу кюн-
леде да  ма аллай адамладан бири 
бла танышыргъа тюшгенди. Ол Теку-
ланы Сейитни жашы Далхатды. Кис-
ловодск шахарда жашайды. Бери 
уа юй бийчеси бла  «Жашил назыла»  
санаторийге  солургъа келгенди. Аны 
бла ушакъ эте келгенимде, жыл саны 
токъсаннга жетгенин эшитгенимде, 
сейирге къалгъанма. Аны тирилиги-
не, жарыкъ кёллюлюгюне, эслилиги-
не кёре, аллай бир берлик тюйюлсе. 

Атасыны сыры – жашында

САНАТНЫ КЕЗИУЛЮ БАЙРАМЫ
Бу кюнледе Хасания элни Культура юйюнде 

биринчи номерли Сабий санат школну фили-
алы, отчёт программасын да кёргюзтюп, аны 
бошагъанланы уллу жолгъа къууанчлы халда 
ашыргъанды. Кире баргъан жер чыракъчыкъла, 
шарла бла жасалып, анда сабийлени ишлерини 
сурат, къол иш, минчакъ тизиу, жумушакъ гинжи 
этиу, кийим тигиу, башха кёрмючлери да бар 
эдиле. Ол суратлагъа къарап, быланы сабийле 
ишлегендиле деп ийнанырча болмай, ёсюп кел-
ген фахмулагъа къууаннгандыла келгенле. Ала 
уа – Моттайланы Алина бла Камилла, Атайланы 
Азим, Ностуланы Танзиля, Темукуланы Тамина, 
Беппайланы Альбина, Бёзюланы Камила. Аланы 
сурат этерге Холамханланы Ирина юйретеди. 

бюгюнден да иги, ариу этериклерин 
белгилеп, алагъа, ата-аналагъа да 
саулукъ, ариу жашау тежегенди. 
Ызы бла: «Бусагъатда бир кесек 
къыйын болгъанды эллилеге, жол-
ланы ишлейбиз, башха жумушла 
этебиз деп бир кесек тынчлыкъсыз 
этгенбиз сизни. Алай а кёрюр-
сюз бир-эки айдан элибиз къалай 
жашнаса да, жолларыбыз да ариу 

болуп, чыракъла жанып», - деп, 
къууандыргъанды жамауатны. 

Культура юйню директору Геляла-
ны Рустам санат школну бошагъан 
сабийлени, аланы юйретгенлени, 
ата-аналаны да алгъышлагъанды. 
Ол бу юй алагъа деп ишленнгенин, 
бир тёлюню ызындан башхасы 
келе, бу къабыргъалада кёп сабий 
кёп затха юйреннгенин айтханды, 
ёсе келгенлени мында сакълап 
тургъанларын да эсгертгенди. Ызы 
бла жашла бла къызла кеслерини 
концерт программаларын кёргюзт-
гендиле.

Хасанияны бу санат школуна 
тепсерге юйренирге жюрюгенлени 
саны аз тюйюлдю. Аланы Анахала-
ны Мурат бла Хаджиланы Мадина 
юйретедиле. Сабийле абхаз, эбизе, 
миллет тепсеуле кёргюзтгендиле. 
Бек сейири уа, къарагъанла тёгерек 
тепсеуню жашчыкъла тепсейдиле 
деп тургъанлай, ала уа, чырпа акъ 
бёрклерин тешгенде, къызла бо-
луп чыкъгъандыла. Баям, Хасания 
спорт къайнагъан элди да, жашла 
спорт жаны бла кюреше болурла 
асламысында, алай а ариу тепсеу 
билгенни не хатасы барды, сёз 
ючюн эрттеледен бери аты хурмет 
бла айтылып тургъан Рахайланы 
Якубча, белгили балетмейстер 
Улбашланы Мутайча, «Балкария» 
къырал фольклор-этнография теп-
сеу ансамбльни халкъына саугъа 
этген Къудайланы Мухтарча?

Ол кюн анда жыр айтханла да 
аслам болгъандыла: мен кёп кон-
курсладан таныгъанла - Ёзюкланы 
Диана, Иттийланы Амина, Айсана 
Ливандовская, Биттиланы Амина 
эмда Аталиковладан Карина, Дари-
на, Аделина. Жыр айтыугъа аланы 
Фатима Дышекова юйретеди. Сул-
танланы Малика бла Къалабекланы 
Хызыр гитарада сокъгъандыла, 
фортепианода ойнагъандыла. 
Фортепианода ойнаргъа сабийлени 
Жамилят Тхагапсова юйретеди. 

Гитарачыланы Иттийланы Алий 
хазырлагъанды.

Къыл къобузда Элина Тхагапсова 
бла Байсолтанланы Наиля айырма-
лы болгъандыла. Устазлары Алёна 
Дибровады. Миллет къобузгъа уа 
сабийлени Батыр Аталиков юйрете-
ди. Къобузчу Ислам Баджмук аны 
сохтасыды. Алай бла анда хасани-
ячы жашла бла къызла башында 
саналгъан музыка инструментледе 
согъуп, сахна оюн салып, кийим 
тигиуден ал билим алгъанларын 
ишлери бла кёргюзтюп,  санат 
школну тау элде магъанасын туура 
этгендиле. Ала бла бирге сахнагъа 
белгили жырчыларыбыз, Музыка 
театрны солистлери Жаникаланы 
Элдар бла Жуболаны Жамболат да 
чыкъгъандыла. 

Бюгюн Хасаниядагъы санат школ 
жангы жашчыкъланы бла къыз-
чыкъланы сакълайды. Аны уллу 
мекямында эркин отоулада къыл 
къобузда, гитарада, ксилофонда, 
миллет къобузда да согъаргъа, 
жырларгъа, кёп баша затха да, энди 
уа ингилиз тилге да юйренирге бол-
лукъду. Кёп затны билген, жарыкъ-
лыкъ келтирген адамны тёгерегине 
жыйылады жамауат. 

Миллет искусство халкъыбызны 
алгъа атлатхан бир шартды. Адам-
гъа ариу ашагъандан, ариу кийинн-
генден, тынчлыкълы жашагъандан 
сора да, кёп зат керекди, бютюнда 
ниет байлыкъ. Аны уа жаланда ил-
хам жокълагъан фахмула береди-
ле. Дуниялыкъда атлары сакъланн-
ган адамла, халкъла да энчидиле. 
Ол энчиликни алагъа, бюгюннгю 
хасаниячы сабийлеча, санатха, 
маданиятха, билим алыугъа да эс 
бёлген, жашау бла бирге атларгъа 
итиннген илхамлы адамлары кел-
тиргенлери да белгилиди.

МУСУКАЛАНЫ Сакинат.
Суратланы ХОЛАЛАНЫ 

Марзият алгъанды.



Интернет-версия: gazeta.zamankbr.ruЗ А М А Н4

5–

(

Себеплик 

 Билим

Спорт 

МЧС-ни бёлюмлери аш юйге от тюшюу 
дегенча кезиулеге  аслам чыгъадыла. Аланы 
сылтаулары – газ плитада ашны  кюйгени, 
газ эм электроприборланы терс хайырланыу. 
Ишден арып келип, аш эте тургъанлай, газ-
ны ёчюлтмей ким  да къояргъа боллукъду. 
Бютюнда аллай болумгъа уллайгъан адамла 
тюшедиле. 

 Эсигизде болсун: жау эм ток  бла байлам-
лы ёртенни  суу бла ёчюлтюрге арталлыда 
жарамайды:  суу тамычыла бла бирге, жана 
тургъан жау отоугъа чачыллыкъды. Чайникни 
неда башха  приборну уа алгъа токдан чыгъ-
арыргъа керекди. Ал такъыйкъалада огнету-
шитель бла хайырланыргъа боллукъду, ол жа-
шауугъузну, саулугъугъузну эм мюлкюгюзню 

сакъларгъа неда от ёчюлтюучюле келгинчиге 
дери от жайылмазча этерге болушурукъду. 
Огнетушителигиз жокъ эсе, къалын къумачны 
хайырланыгъыз неда табаны башын жабыгъ-
ыз, хауа болмагъан жерде от да ёчюледи. 

Сабийлеге от бла ойнаргъа жарамагъанын 
ангылатыгъыз. Къыйын болумгъа тюшген 
эсегиз неда от ёчюлтюучюлени болушлукъ-
лары керек эсе, терк жетиучю службаны 
чакъырыгъыз, аны номери - «101».

ХАБИБУЛЛАХЛАНЫ Зульфия.

Россейни боксдан федерациясыны 
башламчылыгъы бла белгили боксчула 
– Олимпиаданы эки кере чемпиону, Ев-
ропаны юч кере чемпиону Олег Саитов, 
Олимпиада оюнланы призёру Камиль 
Джамалутдинов, спортну халкъла аралы 
устасы Ахмедхан Адилов, къыралны бок-
сдан жыйымдыкъ командаларыны курато-
ру Сергей Назаров – бизни республикада 
Шалушкада боксдан школда къонакъда 
болгъандыла. 

Айтхылыкъ боксчула школда жарау этген 
сабийлеге къол салып экипировка саугъ-
алагъандыла эм жараула бардыргъан-

дыла. Къонакъла жыйылгъанланы элде 
боксдан бла дзюдодан араны къурулушу 
башланнганы бла алгъышлагъандыла эм 
жаш адамлагъа мында къуралгъан ахшы 
спорт тёрелени андан ары бардырырла-
рын тежегендиле. Ала эсгертгенлерича, 
бу школда уллу боксха жолларын кёп 
кючлю спортчула башлагъандыла, мында 
юйреннгенлени арасында халкъла аралы 
класслы эки боксчу, Россейни спортуну 
отуз устасы, къыралны, дунияны бла 
Европаны чемпионлары да бардыла, 
дегендиле.

Адамла сюйген «Огъары Чирик кёлле» солуу 
ара жууукъ заманда жангычылыкъла бла къуу-
андырлыкъды, деп билдиредиле республиканы 
Курортла эм туризм министерствосундан.

Бу кюнледе ведомствону, республиканы 
Башчысыны Администрациясыны къырал кон-
троль жаны бла управлениясыны эм Капитал  
къурулушну управлениясыны келечилери анда 
жангы объектни къурулушу къалай баргъанына 

къарагъандыла. Ол «Туризм эм къонакъбай-
лыкъны индустриясы» деген миллет проектни 
чегинде грант болушлукъ болуп ишленеди. 
Мекям 80 процентге хазырды, жайны аллында 
анда солуу жерлени эм бассейнни хазырларгъа 
белгиленеди. Аны ючюн инвентарь бла обо-
рудование алыннгандыла, ол санда 10 жангы 
катамаран, 2 катер да. 

КУЛЬЧАЛАНЫ Зульфия.

Къабарты-Малкъарны Спорт министер-
ствосуну олимпиада резервли комплексли 
школу 2012 жылда ачылгъанды, анда 
шёндюгюлю пятиборьягъа бла ат спортха 
юйретедиле.

Бюгюнлюкде учреждениягъа жарау-
лагъа 400 адам жюрюйдюле, аланы 12 
тренер юйретедиле. Аланы араларында 
бийик класслы спортчула да бардыла, 
юлгюге 2022 жылда Россейни шёндюгюлю 
пятиборьядан жыйымдыкъ къамандасына 
экеулен киргендиле. Жетишимле андан 

сора да асламдыла, школ ишлеген жыл-
ланы ичинде анда Европаны 1 призёрун, 
Россейни биринчиликлерини 7 чемпионун 
бла призёрун хазырлагъандыла. 122 гё-
жеф битеукъырал эришиуледе хорлагъ-
анланы бла саугъаланнганланы къауумуна 
къошулгъандыла, деп билдиреди учреж-
денияны директору Аслан Бецуков.  

Ат спортну юсюнден айтханда, мында 
юйреннген 53 адам регион эришиуледе 
хорлагъандыла эм саугъа жерлеге чыкъ-
гъандыла.

Нальчикни «Гладиатор» спорт комплек-
синде, малкъар халкъны кёчгюнчюлюкден 
къайтхан кюнюне жораланып, боксдан 
битеуроссей турнир бардырылгъанды. Анга   
къыралны жыйырма эки регионундан  токъ-
сан спортчу къатышханды. Ала  13 тюрлю 
ауурлукъда эришгендиле. Жорукъгъа кёре, 
хар ауурлукъ къауумда хорлам болдургъан 
адамгъа  «Россейни спортуну устасы» деген 
ат аталыргъа керек эди.

Огъары Малкъардан  Забакъланы Жамал-
ны жашы Алим, 63,5 килограмм ауурлукъда 
эрише, биринчи жерге чыгъып, Россейни 
спортуну устасы болгъанды. «Бек иги техни-
касы ючюн» деген кубок да анга жетгенди. 
Аны Забакъланы  жашха  Россейни юч кере, 
Олимпиада оюнланы, Европаны, дунияны  
да эки кере чемпиону, Россейни  спортуну 
сыйлы устасы Олег Саитов бергенди. 

Алим  РФ-ни Ич ишле министерствосуну 
бийик окъуу юйлерини араларында барды-
рылгъан   биринчиликде да  хорлагъанын,  
Домбайны эмда Краснодарны кубокла-
рына да тийишли болгъанын белгилемей 
жарамаз.

Таулу жаш Черек районну сабий-жаш 

тёлю спорт школунда жарау этип тургъан-
ды, бусагъатда  Краснодарда Россейни Ич 
ишле министерствосуну школуну ючюнчю 
курсунда окъуйду. Аны биринчи  тренери 
Чаналаны Мусса болгъанды. 

ДАЛХАТЛАНЫ Марзият.

Алтын майдал, махтау да

Белгили боксчуладан – 
юйретиуле, саугъала да

Чемпионланы хазырлайдыла

Солугъанланы къайгъысын кёре
Мадар

Къоркъуусузлукъ

Хажомар орта бойлу, жыл саны 
да эки жыйырмадан атлагъан, 

чачы энди кюмюш бет ала баш-
лагъан,  къалын мыйыкълары бла  
базыгъыракъ адамды. Адамла 
къатында кесин жюрютгенине къа-
расанг а, бош элли адам угъай, тюз 
да патчах сунарса.

Ол, къошулмагъан  той  тойгъа да 
ушамайды. Ортагъа чыгъып, аякъ-
ларын да ууакъ алып, тюз тепсеуде 
барып тебиресе, жерни басханнга 
угъай, хауа кеси элтгеннге  ушай-
ды. Не уа Хажомар  «Асланбийге»  
чыгъып аякъ бюгюп тебиресе, аны 
женгиллигине  хайт деген жашла 
окъуна  сукъланадыла. 

Ол къууанчха  барыргъа бек 
сюеди. Къараторуна да минип,  
той боллукъ  юйге жете башласа,  
адамла аллына келип, бирлери 
атын алырла, башхалары узакъдан 
окъуна  тансыкъларла. Аны дагъы-
да  бир  ахшы   иши барды. Ол да 
неди дегенде,  кеси жюрюген атына 
къарагъаны.  Бир жары тебирерден 
алгъа, орамгъа чыгъарып, тазалап, 
сымарлап тебиресе, ныгъышда 
олтургъан къартла окъуна келирле 
алайгъа. 

Ат иесини аллына келсе уа,  ол 
ашыкъмай иерин салып, ай-

ылларын къаты къысдырып, къан-
жыгъасына жамычысын байлап, 
сол аягъын ёзенгиге  жетдиргенлей, 
бир секирип сыртына минер.  Жю-
генни артхаракъ тартып, табанлары 
бла быгъынына жетдирсе,  къаратор 
ёрге шиш туруп, бир такъыйкъа  
сюелип, алгъа секирип, алайдан 
будуман  болуп кетер. Сенгирчке 
хансдан хансха секире жайын ёт-
дюргенлей, бу да тойдан тойгъа  
бара къышха  жетгенди.  Сууукъла  

башлансала  уа,  къонакъгъа жю-
рюйдю. Киминде  ыйыкъ, башха-
сында эки ыйыкъ неда андан да 
кёп турур.

 Биргесине атын да элтип бол-
гъанды. «Атым гебен бичен ашагъ-
ынчы, къонакъдан кетмейме»,- деп 
тургъанды.  Бир къыш Хажомар 
биреуге келеди да, ол анга  бет 

жарыкълы тюбейди. Сыйлайды. 
Алай айтады: «Сен айып этме, 
быйыл хазна бичен ишлеялмагъ-
анма. Къонакъбайлыкъ  эталлыкъ 
тюйюлме»,-дейди. Андан кетеди. 
Экинчисине барады. Ол да  биче-
ним  кесими малларыма да хазна 
жетсин деп,  аны кечиндирирге  уна-
майды. Ючюнчю, тёртюнчю юйде 
да алай этедиле. 

Бу адам иши болмай кезиулю 
юйден къурулай къайта, мудах, 

сагъышлы да болады,  адамлагъа 
ачыуланнган да этеди. Сора кеси 
кесине: «Была не бичен сылтау эте 
эселе да. Къыйынмыды аны ишле-
ген. Чалдынг, чалдынг, жыйдынг, 
гебен этдинг. Арбагъа жюклединг 
да, юйге келтирдинг. Сора къаллай 
бир керек  эсе да,  малынга бер да 
тур. Ай, экинчи жазгъа бир жетер 
эди. Жангыз кесим сау элге бичен 
ишлерме». Сора экиге айланнган 

къарындашы Хасым тюшдю эси-
не. Дунияда болмагъанча тынч, 
огъурлу адам. Анга да бир барып 
кёрейим деп, жолну анга салады. 
Ол а угъаймы дерик эди. «Биз той-
сакъ, сен да тоярса, ач болсакъ – ач 
болурса»,- деп, юйде къояды.

Ыйыкъ заман озады. Аны уа 
кетер акъылы жокъ. Ол угъай 

да, бичен къайгъыгъа окъуна кир-
мегенди. Бир ингирде Хасымны 
юй бийчеси от жагъада  эт бише 
тургъан къазанны баш кирин ала,  
Хажомар да терезе аллында олту-
руп, эрттегили жырланы мурулдай 
турады. Тиширыу, эрини  юйден ты-
шына чыкъгъан кезиуюн хайырла-
нып: «Къонакъ, юйюнге тамбла сау 
барлыкъ, кюнню халы къалайды, 
жауарыкъ  болурму?»-деп сорады.

Хажомар а, мышмырын да буз-
май: «Келин, жауса-жаумаса да, 
мен тамбла кетерик тюйюлме»,- 
дейди.  Бир кюн  а билмей тургъан-
лай тебиреп башлайды. Хасым бла 
байбийче аны ашыра чыгъадыла. 
Ким биледи, масхара этипми огъесе 
баш иесини аллында къайынына 
иги болгъанма депми кёргюзтюрге 
кюрешди, тиширыу къонакъгъа 
былай деди: «Да, нек ашыгъа эдинг 
аллай бир,  сары-къолан ийнек бу-

зоуланыргъа керекди. Жангы  уууз 
да ашай кетер эдинг»,-деди.

Хажомар, анга  бурулуп: «Къа-
чан?» -дейди. Аны эшитген ти-

ширыуну  жюрегине мингле бла ий-
неле чанчылгъанлай болду.  Сора, 
бираз эс жыйып, эки айдан, деди. 
Хасым а, жюрегинде аман акъылы 
болмай: «Къайры эки айгъа созаса. 
Мени санауума кёре, энди онбеш 
кюнден»,-дегенни айтды.

- Эл багъасы келиними кёлюне 
тиймейим. Жангы ууузну кёре ке-
тейим,- деп, къонакъ  артха отоугъа 
кирип кетди.

Къалай болса да, ол кюн да 
жетди. Сары-къолан  ийнекни ууу-
зундан юлюшюн ашады,  кетерге  
уа ашыкъмады. Дагъыда эки-юч 
кюн озду. Келинни насыбына бир 
жаш адам келип, Хажомарны баш-
ха элге тойгъа чакъырды. Хасым 
атны иерин салды. Къонакъ, боза 
аякъны тауусуп, босагъадан атлап, 
атлауучладан тюшюп тебирегенде, 
абынып сюрюшдю. Сора, келинн-
ге бурулуп: «Бу  ашыкъгъаныбыз 
бир къурумады.  Дунияны бизми 
элтирикбиз»,-деди.

Байбийче уа энтта да бир тапсыз 
сёз айтып,  ол  ызына къайтыр 

деп асыры къоркъгъандан: «Къа-
рындашынгы хатасы, ол быланы 
тапсыз ишлегенди. Мен кесим да 
ненча кере тюшсем да,  анча бир 
абынама»,- деп, терк тюшюп, къа-
бакъланы ачды.

-Аны уа керти айтасыз,  Хасымны 
къолу ёмюрде  бир затха жараш-
магъанды,- деп, сау бол дерни ору-
нуна,  дагъыда тырман этип, къара-
торгъа минип, букъу этдирип  кетди.

ОСМАНЛАНЫ Хыйса.

Кёп болмай Къабарты-Малкъар 
къырал университетни медицина 
бёлюмюнде аны бошагъанлагъа 
бла студентлеге ишчи жерлени яр-
маркасы къуралгъанды. Аны КъМР-
ни саулукъ сакълау министрини 
орунбасары  Заурбек Батыров ач-
ханды. Республиканы медицина 
организацияларыны баш врачлары 
уа  бюгюнлюкде изленнген кадрланы 
юслеринден билдиргендиле. 

Ярмарка жыл сайын ётеди, анга ре-
гионну медицина учрежденияларыны 
келечилери тири къатышадыла. Аны 
баш магъанасы – жаш специалист-
лени регионну больницаларында 
бла поликлиникаларында  ишлерге 
кёллендириудю.  

 Прохладнаны районла аралы боль-
ницасыны баш врачы Зита Шомахова 
КъМКъУ-ну медицина факультетинде 
окъугъанланы эслерин ишге киргенде 
тапдырылгъан онглагъа, ол санда 
жашау журт бла жалчытырча эм 
хакъсыз ишге жюрюрча амаллагъа 
бургъанды. Бахсанны стационары-
ны баш врачы Мурат Эштреков да 
поликлиникада урунуу жорукъланы 
ангылатханды,  айлыкъны эм не спе-
циалистле изленнгенлерини юсюн-
ден да хапарлагъанды. 

Ол кюн медицина  учреждения-
ланы юслеринден аланы баш врач-
ларыны барысы да сёлешгендиле. 
Ахырында къырал къуллукъ, кадрла 
эм ишге алыу жаны бла бёлюмню та-

матасы Анарей Батырова кеси ишле-
ген жерден хапар билдиргенди, ишчи 
жерлени тизмесин кёргюзтгенди эм 
соруулагъа да жууапла бергенди.  Кёп 

соруулагъа  учрежденияланы сайтла-
рында жууапла табаргъа боллугъу да  
эсгертилгенди. 

Бизни корр.

Шёндю КъМКъУ-да орта эм бийик профессио-
нал билим ала тургъан 18 минг адам барды. Ала 
РФ-ни 50 субьектинден эм 40 къыралдан келген   
студентледиле, аспирантладыла эмда ординатор-
ладыла. Россейни башха регионларындан келип 
окъугъанла - 15 процентни, тыш къыраллыла уа  
11 процентни тутадыла 

Алай бла бу  окъуу юйде билим алгъанланы ас-
ламысы Къабарты-Малкъарда жашагъанладыла. 
Ала университетге  республиканы мектеплерин 
эм колледжлерин бошагъандан сора келгендиле. 
Талайы мында экинчи  усталыкъгъа окъуйдула 
неда билимлерин ёсдюредиле. 

2023 жылда окъургъа келгенлени араларында 
сайлау бардыргъан  комиссияны излемлери 
тюрленнгендиле. Аланы ангылатыу бла  окъургъа 
алыуну къурау жаны бла  управленияны тамата-
сы  Тимур Табишев кюрешеди.  Университетге 
киргенле кёбюсюнде медицина, экономика, 
юридический усталыкъланы сайлайдыла. Арт 
кезиуде лингвистика, информация къоркъуу-
сузлукъ жаны бла билим алыргъа сюйгенлени 
санына да къошула барады. 

2023 жылда да университет биринчи курсха  
2022 жылда болгъан программалагъа кёре 
аллыкъды. Ол юйретген усталыкъланы санына 
клиника психология эм медико-профилактика 
иш да киредиле. Бюгюнлюкде университетге бу 
усталыкъланы алыргъа сюйюп, башха вузладан 
студентле да кёчедиле. 

2021 жылдан башлап, тыш къыраллы IT про-
филь жаны бла усталыкъ алыугъа да сейир ёсе 
барады. Былтыр университетде жалгъан интел-
лект эм цифралы амалла жаны бла институт 
къуралгъанды. Анда прикладная математика 
эм информатика, информатика эм санау техни-
ка, прикладная информатика эм информация 
къоркъуусузлукъ жаны бла юйретедиле. Алагъа 
бюджет жерле приёмну ал кезиулеринде окъуна 
бошалгъан эдиле. 

ЭНЧИ КВОТА
 Россейни Илму эм бийик билим бериу  ми-

нистерствосуну 2023 жылны 10  февралында 

чыгъарылгъан буйругъуна кёре 2023 жылда  
вузгъа кириуню  низамына тюрлениуле кийирил-
гендиле. Алага тийишлиликде «Энчи квота» деген 
ангылам да барды, Ол ДНР-де бла ЛНР-де  энчи 
аскер операциягъа къатышханланы сабийлерине 
окъуу  жерле бёлюнедиле. 2023 жылда ол тизме 
кенгертилген да этгенди, анга Россейни Жигит-
лерини, Кишиликни юч ордени бла саугъаланн-
ганланы, дагъыда бир къауумланы сабийлери 
да киредиле. 

Былайда Россейни Жигитлерини, Кишиликни 
юч ордени бла саугъаланнганланы эм аскерде 
къуллукъларын толтура ёлген адамланы сабий-
лери КъМКъУ-гъа эм башха россейли вузлагъа 
экзаменлени бермегенлей кираллыкъларын да 
белгилерге тийишлиди. Ала жангыз да вузланы 
чыгъармачылыкъ эм усталыкъ жаны бла ич эк-
заменледен ётерге керекдиле.  

ЭКИ СЫНАУНУ ДА ЭСЕПЛЕРИН ЭСГЕ АЛА
Россейни Илму эм бийик билим бериу  мини-

стерствосу окъургъа кирир ючюн деп тохташдыр-
гъан экзаменлени берирге эркин болгъан уста-
лыкъланы саны кёбейгенди. Башхача айтханда, 
абитуриентле ЕГЭ- ни жангыз да эки предметден 
эсеплерин кёргюзталлыкъдыла, ючюнчю экза-
менни уа университетни кесинде берликдиле. 
Ол ЕГЭ-ни жангыз да эки предметден экзамен 
бергенлеге неда ючюнчюсюнден аз балл алгъан-
лагъа тапды. 

Бакалавриатда бу амал бла быллай усталыкъ-
ланы алыргъа боллукъду: архитектура, дизайн, 
декоративно-прикладное искусство эм  къолдан 
усталыкъла, журналистика, филология («Къа-
барты-черкес тил эм адабият», «Къарачай-мал-
къар тил эм адабият»), педагогика усталыкъ 
(«Башланнган билим бериу», «Башланнган би-
лим бериу эм сабий робототехника» жаны бла), 
физкультура.

ТЮРЛЕНИУЛЕ
Кёп жылланы ичинде биринчи кере бакалаври-

атда очный амал бла окъутууда «Халкъла аралы 
халла», «Психология», «Журналистика» эм талай 
башха бёлюмледе бюджет жерле ачылгъан-

дыла. Аны юсюнден университетни приёмный 
комиссиясыны сайтында толуракъ хапар билирге 
боллукъду. 

Очный-заочный эм заочный билим бериуде да 
«Психология» жаны бла он бюджет жер барды, 
«Социал ишде» - 17, педагогикада–20. «Психоло-
гия - педагогика билим бериуде» магистратурада  
заочный окъуугъа 15 бюджет жер бёлюннгенди. 

Россейли эм тыш къыраллы инсанлагъа инги-
лиз тилде билим бериу программала жарашды-
рылгъандыла. Ала эки боладыла: «Багъыу иш» 
эм «Стамотология», сора инженер – техника 
жаны бла «Къурулуш». 

Тёреде бола келгенича, университетде керекли 
къагъытла алыу 20 июньда башланады, аланы 
келип берирге эмда  узакъдан жиберирге да 
боллукъду. Абитуриентле неда аланы законлу 
келечилери документлени бу адрес бла келти-
раллыкъдыла: Нальчик шахар, Чернышевский 
атлы орам, 173-чю номерли мекям.

 Электрон амал бла жиберилген заявленияны 
къырал жумушланы интернет порталы бла эм 
«Суперсервис» функционалны болушлугъу бла 
толтурургъа боллукъду. Сора КъМКъУ-ну при-
ёмный комиссиясыны сайтында «Абитуриентни 
энчи кабинети» деген информация система иш-
лерикди, анда эсепге тюшерге эм вузгъа кирирге 
сюйгенини юсюнден заявленияны къояргъа 
жарарыкъды. 

Приёмный комиссияны «исси» телефону: 
+7(8662)42-27-79

ХОЛАМХАНЛАНЫ Алима хазырлагъанды. 

Жаш адамлагъа – 
ишчи жерле

Кете билмеген 
къонакъ

ХАПАР

Республиканы эм уллу окъуу юйю
къаллай жангы онгла тапдырлыкъды

ТЮЗЕТИУ
«Заман» газетни быйыл 6 майда чыкъ-

гъан номери терс жазылгъанды – 53 дерни 
орунуна 52 деп. 


